
RESPONSO, SEPELIO E LECTURA DO TESTAMENTO DO MECO

O xuíz que dictou a sentenza do Meco a noite anterior acude ao sepelio para dar lectura ao testamento que lle entregara antes de arder…

Boas noites, vigueses e viguesas, viúvas e viuvos, orfos e orfas, desventurados todos e todas... Irmáns choremos...

Xa remata o Entroido e xa temos aquí a Cuaresma... Irmáns choremos...

Antes de dar lectura á derradeira vontade que o Meco deixou plasmada no seu testamento, imos orar todos xuntos un responso polo descanso da súa alma e para que dentro dun ano volva con nós no próximo Entroido...

Oremos...

Celta de Vigo: Que subamos a primeira. 

Segunda fila: Que subamos a primeira. 

Aeroporto de Peinador: Que subamos a primeira. 

Atascos na cidade: Que subamos a primeira.

Cuarto hospital: Que subamos a primeira. 

Autoestradas e autovías: Que subamos a primeira.   

Taxa de desemprego: Que subamos a primeira. 

AVE e estación sur: Que subamos a primeira. 

Transporte público: Que subamos a primeira. 

Porto pesqueiro e de mercancías: Que subamos a primeira. 

Céspede de Balaidos: Que subamos a primeira.
Chorade orfos e orfas, chorade, porque mañá xa non poderemos ir ca perruca a traballar; chorade, chorade, o tempo de festa e troula está a rematar, chorade...

Imos gardar un minuto de silencio como sinal de respecto polos estragos que o Entroido causou entre nós... [Un tempo] Gracias...

A continuación paso a dar lectura ao testamento que o propio Meco me entregou nas súas postreiras horas.

TESTAMENTO

“Benqueridos veciños e veciñas, cando escoitedes estas verbas eu xa non estarei entre vós, pero non vos amoledes demasiado; xa que, seguro que dentro dun ano voltarei, baixo outro nome e outro aspecto, pero voltarei para arma-la festa nesta cidade, un pouco máis gris desde que eu xa non estou.

Déixovos, con certo pesar, máis obras eternas para a nosa cidade.

Déixovos, atascos de tráfico no centro e nas aforas.

Déixovos, un AVE que non sabemos a que velocidade chegará.

Déixovos, peaxes, taxas e impostos...

Déixovos, o prezo da vivenda polas nubes.

Déixovos, plans de recheo da nosa ría.

Déixovos, en fin tódolos males da nosa cidade, porque onde eu vou non os podo levar.

Pero tamén quero deixarvos un pouco de ilusión e esperanza: déixovos ao Celta en 2ª división, pero con forzas suficientes para ascender a 1ª, e cando eu volte o próximo ano, a ver se estamos loitando pola Champions.

Este era o testamento do Meco. Chorade, chorade, orfos e orfas, porque xa remata o Entroido e con el deixamos de ser aztecas, vixiantes de vodas reais, colonizadores de América, bispos, condóns, paiasos, políticos fantasmas, perdón perdón, políticos, fantasmas...

Chorade, chorade: XA REMATOU O ENTROIDO.

